
Bismillahirrahmanirrahim, Assalamualaikum Warahmatullahi
Wabarakatuh, Salam Perpaduan dan Salam Malaysia
MADANI.

SALUTASI

(salutasi akan dikemukakan secara berasingan)

PENDAHULUAN

1. Alhamdulillah, setinggi-tinggi rasa kesyukuran kita panjatkan
ke hadrat Allah SWT kerana dengan izin-Nya, kita dapat
berhimpun dalam suasana yang penuh bertenaga, ceria, dan
sarat dengan semangat kebersamaan sempena Liga Sukan
UNITI (LSU) Tahun 2026 Peringkat Zon Utara.

2. Bagi pihak Kementerian Perpaduan Negara, saya

merakamkan ucapan setinggi-tinggi penghargaan dan
tahniah kepada JPNIN Negeri Perlis atas kesungguhan
memikul amanah selaku tuan rumah, dengan kerjasama erat
pejabat-pejabat JPNIN seluruh Zon Utara. Komitmen padu
ini membuktikan bahawa apabila kita berganding bahu, apa
jua inisiatif perpaduan dapat direalisasikan dengan

cemerlang.




GELOMBANG PERPADUAN MERENTAS ZON

. Liga Sukan UNITI yang telah digerakkan sejak tahun 2022
kini memasuki fasa pelaksanaan yang semakin matang.
Penganjuran edisi 2026 membuktikan iltizam Kementerian

untuk memastikan sukan kekal berfungsi sebagai tapak

integrasi sosial yang paling dekat di hati rakyat.

. Siri jelajah kita telah bermula dengan jayanya di Zon
Tengah (Kuala Lumpur, Selangor, dan Putrajaya) pada
September lalu di Arena Sukan Kuala Lumpur, kemudiannya
mengorak langkah ke Zon Timur di Pantai Teluk Ketapang,

Terengganu pada awal Oktober.

. Hari ini, obor perpaduan bertandang ke bumi Perlis untuk
menghimpunkan anak-anak muda dan komuniti dari seluruh
Zon Utara, melibatkan Perlis, Kedah, Pulau Pinang dan
Perak. Seterusnya, program ini akan diteruskan ke Sabah
dan Sarawak sebelum melabuhkan tirainya di Zon Selatan,
dengan sasaran penyertaan keseluruhan melebihi 20,000
orang. Jumlah ini mencerminkan sambutan masyarakat
terhadap sukan sebagai wadah untuk berkumpul,
berinteraksi dan membina hubungan merentasi latar

belakang.




6. Keistimewaan penganjuran LSU Zon Utara kali ini terletak
pada gabungan dua kategori sukan, iaitu Sukan Rakyat
Tradisional di kawasan bersejarah Muzium Kota Kayang dan
Sukan Moden di D’ Futsal Centre. Pendekatan ini memberi
ruang kepada masyarakat untuk mengenali permainan
warisan, di samping menyertai aktiviti sukan yang menjadi

pilihan generasi masa kini.

MESEJ PERPADUAN MELALUI SUKAN

7. Semalam, di Muzium Kota Kayang, pelbagai permainan
tradisional seperti caplong, kasut tempurung, golek roda,
lastik, teng-teng, boling kelapa dan teka silang kata
menghidupkan kembali warisan permainan masyarakat
terdahulu. Selain memperkenalkan permainan ini kepada
generasi muda, aktiviti tersebut turut memberi peluang
kepada peserta untuk mengenali budaya dan pengalaman

generasi yang berbeza.

. Hari ini pula, gelanggang futsal dan bola jaring menjadi

tumpuan menerusi pertandingan yang menguiji ketangkasan,
strategi dan kerjasama berpasukan. Penyertaan dalam

sukan ini turut melatih para belia agar lebih berdisiplin,




menghormati peraturan dan berani memikul tanggungjawab
dalam pasukan.

9. Walaupun berbeza dari segi bentuk dan cara permainan,
sukan tradisional dan sukan moden berkongsi satu
keistimewaan, iaitu membuka peluang kepada masyarakat
untuk bergaul dalam suasana yang terbuka dan inklusif. Di
sinilah peserta dapat mengenali satu sama lain, membina
persefahaman dan menjalin hubungan tanpa dibatasi

perbezaan kaum, bahasa atau usia.

10. Inilah matlamat yang ingin kita capai melalui LSU, bukan
sekadar menggalakkan masyarakat bersukan, tetapi turut
memelihara warisan budaya dan memperkukuh hubungan
antara rakyat. Kita mahu melahirkan generasi yang aktif dan
berdaya saing, tanpa melupakan akar budaya serta
tanggungjawab bersama dalam membina negara yang

bersatu padu.

DETIK-DETIK PERPADUAN

11. Dalam sukan, detik-detik perpaduan dapat dilihat melalui

sikap saling membantu, menghormati pihak lawan dan
memberikan sokongan tanpa mengira latar belakang.

Interaksi seperti inilah yang membuka ruang kepada




masyarakat untuk saling mengenali dan membina

persefahaman melalui pengalaman yang dikongsi bersama.

.Nilai hormat-menghormati ini juga perlu diterapkan dalam
kehidupan seharian, termasuk ketika berkomunikasi di media
sosial. Berbeza pandangan bukan alasan untuk Kkita

mengetepikan adab dan kesopanan. Sebaliknya, sikap

saling menghormati, sama ada ketika berinteraksi secara

bersemuka mahupun di alam maya, perlu menjadi amalan

dalam masyarakat yang mengutamakan perpaduan.

PENUTUP

Para atlet dan hadirin yang saya kasihi,

13. Kepada semua peserta yang mewakili Perlis, Kedah, Pulau
Pinang dan Perak, berikanlah prestasi terbaik sepanjang
pertandingan. Bersainglah secara sihat, hormati pihak lawan

dan junjung tinggi integriti serta semangat kesukanan.

14. Semoga kejohanan ini menjadi pengalaman bermakna buat
semua peserta, bukan sahaja melalui pencapaian di
gelanggang, tetapi juga menerusi kenalan dan hubungan
baharu yang terjalin. Mudah-mudahan semangat

kebersamaan yang dibina sepanjang program ini terus




dibawa pulang dan menjadi sebahagian daripada usaha kita

memperkukuh perpaduan rakyat.

.Saya merakamkan setinggi-tinggi penghargaan dan terima
kasih kepada jawatankuasa penganjur, para penaja,
pegawai pengadil, sukarelawan serta semua pihak yang
telah menyumbang tenaga dan komitmen dalam menjayakan

Liga Sukan Rakyat UNITI Zon Utara 2026. Semoga segala

usaha dan sumbangan ini mendapat keberkatan Allah SWT

serta menyokong aspirasi membina sebuah Negara Bangsa

yang harmoni dan progresif.

. Sebelum mengakhiri ucapan, izinkan saya menyampaikan

serangkap pantun.

Gendang Dipalu Perlawanan Bermula
Sorakan Bergema Meriah Suasana
Semangat Kesukaan Terus Menyala

Perpaduan Erat Rakyat Sejahtera
Dengan lafaz Bismillahirrahmanirrahim, saya dengan
sukacitanya MERASMIKAN LIGA SUKAN RAKYAT UNITI

(LSU) TAHUN 2026 PERINGKAT ZON UTARA.

Sekian, terima kasih.




Wabillahi taufik walhidayah, wassalamualaikum warahmatullahi

wabarakatuh.

